За 10 дзён да вайны  – артыкул у газеце “Известия”
За 10 дзён да нападзення Германіі на Савецкі Саюз усесаюзная газета «Известия» (г.Масква) апублікавала 12.06.1941 г. даволі вялікі артыкул “Навагрудак” у сваёй рубрыцы “Весткі з гарадоў”. 
Аўтар артыкула І.Векслер у час свайго прыезду ў горад паказаў даволі адметныя звесткі пра жыццё горада. Тут важна заўважыць, што г.Навагрудак разам з іншымі заходнебеларускімі гарадамі толькі паўтары гады як увайшоў  у склад БССР і СССР, таму тады гэты матэрыял быў актуальны для  ўсіх жыхароў Савецкага Саюза. Сёння і нам цікава пачытаць яго (як аказалася, перадваенныя) уражанні аб наведванні горада.
Якім жа ўбачыў горад Навагрудак карэспандэнт адной з цэнтральных газет у чэрвені 1941 года? У пачатку артыкула аўтар піша, што ехаў аўтобусам з Баранавіч, а ў аўтобусе было шмат турыстаў. Па дарозе яны праязджалі “шмат нічым не адметных сядзібаў і перелескаў, якія увенчаны помнікамі брацкіх магіл салдат, якія загінулі тут у час першай імперыялістычнай вайны”. Далей – возера Свізяць - тут аўтар цытуе баладу А.Міцкевіча “Свіцязь” і піша, што ёсць невялікі турыстычны домік, а таксама, што тут была сядзіба, “дзе жыла Марыя Верашчак, якую апеў Міцкевіч пад імем Марыллі”.

Прыехаўшы ў Навагрудак, І.Векслер заўважае, што горад невялікі і вельмі шмат чаго захаваў ад часоў сярэднявечча, у тым ліку, велічныя руіны замка, які зведаў літоўскія, тэўтонскія і татарскія аблогі. Цікавая заўвага аўтара, што на плошчы стаяць два будынкі, у якіх некалі былі карчмы “Рай” і “Пекла”. Сёння, - прадаўжае ён, - “у гэтых даўніх будынках з вострымі дахамі  “Булачная” і “Магазін агародніны”. У цэнтры Навагрудка, у адным з двухпавярховых будынкаў працуе школа фабрычна-заводскага навучання, якая ўжо зрабіла першы выпуск столяраў і тынкоўшчыкаў. Школы (беларускія, польскія, яўрэйскія), - прадаўжае аўтар, - перажываюць цяпер напружаныя дні – ідуць іспыты. А створаны нядаўна польскі тэатар лялек рыхтуецца да гастрольнай паездкі ў Беласток і іншыя гарады Заходняй Беларусі.
Другая палова артыкула расказвае пра  дом-музей Адама Міцкевіча. Аўтар адзначае, што музей быў створаны па ініцыятыве і на сродкі інжынера Уладзіміра Ляруя, які “дарэмна абіваў парогі польскіх міністэрстваў з просьбаю асігнаваць сродкі на аднаўленне сядзібы”. Цяпер жа (1941 г. – М.Г.) Урад Беларускай ССР адпусціў на рэстаўрацыю дома Міцкевіча каля 175 тысяч рублёў і тут працуюць будаўнікі. Дапамагаюць музею “стаць на ногі” розныя ўстановы. Так, з філіяла Украінскай акадэміі навук у Львове музею прыслана 130 экзэмпляраў рэдкіх выданняў твораў А.Міцкевіча, дасланы кнігі з Ленінградскай дзяржаўнай публічнай бібліятэкі, з універсітэцкіх бібліятэк і музеяў Вільнюса і Каўнаса.

Заканчваецца артыкул цытатай з музейнай “Кнігі водгукаў” – запіс з першага дня прыхода сюды Чырвонай Арміі: “Палітрук і група байцоў N-скага палка агаляюць свае галовы, аддаючы належнае творцу "Пана Тадэвуша" і "Дзядоў".
Прайшло два тыдні… і на чацвёрты дзень вайны, 26 чэрвеня 1941 г., у час бамбёжкі нямецкай авіяцыяй быў разбураны дом-музей, знішчана большая палова гарадскога цэнтра.

М.Гайба,                                                                                                                                             Дырэктар Дома-музея Адама Міцкевіча

